
La sumbriva da Stalin
La nostalgia nutrescha il naziunalissem russ 

DA GUIU SOBIELA-CAANITZ

■ Co vai cun la Russia? Quai ans re-
guarda, e co! Lez pajais, il plü vast dal
mund (passa 17 milliuns km2) è mo
1620 km da nus en lingia directa, ma
tranter ses cunfin cun la Corea e quel
cun la Norvegia datti strusch 12 000
km en lingia directa. Areguard la po-
pulaziun (143 milliuns olmas) cuntan-
scha’l oz mo il 7avel rang, suenter la
China, l’India, ils Stadis unids, l’Indo-
nesia, il Pachistan e la Brasilia. La
Russia sco republica independenta
datti pir dapi la fin da 1990; 1922–1990
furmav’la la part principala da 
l’Uniun sovietica (US, cun var 22,3
milliuns km2 e 287 milliuns olmas dal
1989). Tiers vegnivan ils sis vasals com-
members dal patg da Varsovia, plina-
vant la Cuba e Mongolia. L’US era vai-
ramain in stadi russ. Russas eran la
maioritad da la populaziun, la chapita-
la, la regenza, la lingua cuminaivla e di-
plomatica. Quels Russ che vegnivan a
star en in lieu sovietic d’auter linguatg
na basegnavan betg da l’emprender. Ils
Russ eran loschs da la victoria da 1945,
cuntanschida d’in’armada nua ch’ils cu-
mandants suprems eran bunamain tuts
Russ; ins emblidava gugent l’agid deci-
siv dals Stadis unids areguard armas e
material. Ils Russ eran loschs dal «sput-
nic», l’emprim satellit artifizial, tratg
1957 da l’US, e da l’emprim cosmonaut
Juri Alexejevitsch Gagarin (1934–
1968) ch’è ì 1961 enturn noss planet en
la nav spaziala «Vostoc». Igl è cler ch’ils
Estons, Tschetschens, Usbecs euv., op-
primids dal stadi russ, na savevan betg
divider quella luschezza dal pievel do-
minant. 

Oz datti anc adina in stadi russ cun
Moscau sco chapitala, ma sia popula-
ziun è mo pli la mesadad da quella da
l’US 1989. L’US sa fundava sin la duc-
trina communista; questa ha disditg,
persunas e gruppas curaschusas defen-
dan ils dretgs umans en Russia, ma la
maioritad dal pievel na para betg d’ade-
rir a nossas valurs democraticas. Davart
sia situaziun spiertala e las stentas da
president Vladimir Vladimirovitsch
Putin per flattar ils naziunalists, infur-
meschan dus essais en il davos numer da
la revista edida da «Renovabis», l’acziun
da solidaritad dals catolics tudestgs, e
dal Comité central dals catolics tudestgs
(1). Ils auturs èn il politolog Paul Roth
(Minca), professer a l’Universitad da la
«Bundeswehr», e Markus Wehner, ante-
riur correspundent a Moscau da la
«Frankfurter Allgemeine Sonntagszei-
tung».

La victoria da 1945 
fundescha l’identitad

Roth rapporta: «Ins tschertga in’idea na-
ziunala che possia remplazzar la ductri-
na da Marx e Lenin (…) e dar ina basa
spiertala u ideologica cuminaivla a la Fe-
deraziun russa (…). Era la commemora-
ziun festiva da la victoria sin la Germa-
nia da Hitler avant sessanta onns fa part
da lezza retschertga d’in’idea naziunala»
(p. 64). L’autur menziuna l’ideologia
uscheditga «eurasiatica» che ha sa dera-
sada en Russia suenter la fin da l’US: «Ils
‘Eurasians’ reguardan la Russia sco in pa-
jais unic nua che la politica e cultura da
l’Europa e quellas da l’Asia han s’unidas
durant ils tschientaners. Perquai mane-
gian els ch’ins tradeschia l’identitad rus-
sa sch’ins sa drizza tenor l’Occident e sa
lascha influenzar da lez. In sectur tutta-
fatg different gida ils ‘Eurasians’ cun ar-
guments, numnadamain il patriarcat or-
todox da Moscau; (…) tar el strasunan
vuschs che la corrupziun morala saja ve-
gnida da l’Occident» (p. 65). La mede-
ma critica drizzan dal reminent ils isla-
mists a l’Occident. Il pievel russ para
d’avair emblidà u d’ignorar la terrur so-
vietica dals onns trenta: «Tenor ina re-
tschertga che l’institut demoscopic ‘Le-

vada’ ha realisà 2003, sustegnan 36% da
la populaziun la tesa suandanta: «Ins po
imputar sbagls e malfatgs a Stalin, ma il
fatg principal è che noss pievel ha rem-
portà la victoria en la guerra sut sia di-
recziun» (cità p. 66). In sociolog da ‘Le-
vada’ commentescha: «La victoria en la
‘Guerra gronda per la patria’ è la noda
principala d’identitad en Russia, l’unica
pitga positiva da la schientscha naziuna-
la en la societad. Lezza victoria legitime-
scha il totalitarissem sovietic cun vigur
retroactiva (…). Fin ad oz vala il tabu
ch’ins n’astgia betg s’occupar cun las
varts sumbrivaunas da la victoria» (cità p.
68). Ina vart sumbrivauna è il fatg che
l’US ha sa patrunada da vasts intschess
tranter il Mar nair ed il Mar arctic, sut-
tamiss ad in ferm squitsch social, politic
e cultural. Patgs internaziunals han sur-
laschà a la Russia la regiun da Calinin-
grad/Königsberg e las sdrimas finlandai-
sas annectadas durant la guerra mundia-
la. L’Estonia, la Lettonia e Lituania per-
encunter èn puspè independentas, sco
gia fin a 1940, ma la Russia refusescha da
renconuscher che lur annexiun saja sta-
da illegala. Markus Wehner: «Putin re-
sguarda lezza annexiun (…) sco in’ade-
siun libra da quels pajais a l’US. El sne-

ga in mez tschientaner d’occupaziun col-
liada cun terrur, deportaziun da la classa
dirigenta, oppressiun culturala ed absen-
za permanenta da libertad» (p. 33).  

Da Bielorussia a l’Abhasia
Putin definescha la fin da l’US: «La tra-
gedia la pli gronda dal 20avel tschienta-
ner» (cità p.  32). El tira a niz tuttas oc-
casiuns da gudagnar puspè influenza en
parts da l’US e da l’imperi dals zars d’an-
truras. Ses success principal en quest re-
guard ha’l gì para en Bielorussia (var 10
milliuns olmas), nua ch’il dictatur Aglia-
xander Lucaschenca na savess segir betg
salvar sia pussanza senza l’agid russ. «The
Economist» dals 18 da mars 2006 cite-
scha in schef da l’opposiziun democrati-
ca bielorussa (p. 27): «Putin n’ha betg gu-
gent Lucaschenca, mo revoluziuns ha’l
anc pli pauc gugent». Ma tge vistas ha
lezza dictatura en noss tschientaner
electronic, en in pitschen pajais limitrof
da Lettonia, Lituania e cunzunt Polo-
gna? Per Putin datti vistas d’in domini pli
duraivel en in pajais anc bler pli pitschen
(230 000 olmas), ma strategicamain pli
relevant, numnadamain l’Abhasia, tran-
ter il Mar nair ed il Caucasus dal vest, vi-
savi la Tirchia dal nordost. Cun la guer-

ra da 1993 èn var 200 000 Georgians fu-
gids da l’Abhasia, nua ch’i han strusch pli
vistas da turnar. Ils plis avdants da l’Ab-
hasia han oz passaports russ. Putin ha
cumpareglià quest pajais cun il Cosovo.
Ils avdants da l’Abhasia han uschè pau-
cas mustgas da viver aifer la Georgia sco
quels da Cosovo da turnar sut il domini
serb. Dalonder las speranzas da Putin. Il
Cussegl da segirtad da l’ONU duai fixar
anc 2006 il futur da Cosovo. Ins vesa mo
l’independenza sco schliaziun realistica,
tant pli che la votaziun dals 21 da matg
en Montenegro pudess oramai manar a
l’independenza da quest pajais sper il
Mar adriatic. Ma la Russia cun ses dretg
da veto savess impedir ina tala decisiun
per il Cosovo. Ins smina che Putin pu-
dess desister d’in «na», bandunond sia al-
liada tradiziunala serba, e pretender per
la paja che la Georgia renunzia a l’Abha-
sia; questa restass lura vasala da Russia. 

La madritscha atomica 
dals ajatollahs

Tut quai para tant pli probabel che Pu-
tin gudogna pussanza e confidenza en sa-
sez grazia al pretsch adina pli aut dal pe-
troli sin la fiera mundiala. «La Russia è
vegnida il pli grond producent mundial
d’energia» («NZZ» dals 29 d’avrigl
2006, p. 8). «Moscau sa resguarda puspè
sco pussanza mundiala e vul ch’ins al
tracta sco ina tala» («Financial Times
Deutschland», 28 d’avrigl 2005, p. 35).
Er en l’Orient chatta Putin fastizs da Sta-
lin, cur che l’US era limitrofa da l’Iran ad
ost ed a vest dal Mar caspic. 1941–1946
ha Stalin occupà ina part da l’Iran. 1945
ha l’armada sovietica gidà autonomists
da l’Aserbaigian iranais, tranter il Mar
caspic ed il cunfin tirc, a proclamar
in’atgna republica. Pir la pressiun da
l’ONU ha obligà Stalin a retrair sias
truppas. Oz è l’Iran (passa 66 milliuns ol-
mas) ina pussanza regiunala e la Russia
dapi onns «la madritscha da sia politica
nucleara» («Frankfurter Allgemeine Zei-
tung» dals 27 d’avrigl 2006, p. 7). «Ils 27
da favrer 2005 han l’Iran e la Federaziun
russa suttascrit in patg davart la furni-
ziun da combustibels atomics per la cen-
trala nucleara da Buschehr, erigida da
vart russa» (2). Putin sa grà che l’Iran na
gida betg ils rebels tschetschens. Igl è cler
che Moscau guarda adina dapli encunter
sid.   

1) «Ost-West. Europäische Perspecktiven»,
2006/1. ISSN 1439-2089. Adressa: Matthias-Grü-
newald-Verlag der Schwabenverlag-AG, Sene-
feldstraße 12, D-73760 Ostfildern. Posta elec-
tronica: mail@gruenewaldverlag.de
2)  Der Fischer Weltalmanach 2006. Frank-
furt/Main (Fischer Taschenbuch Verlag, ISBN
3-596-72006-0) 2005, chavazzin «Iran, p. 233».

Stalin ha anc adina adherents en sia patria. KEYSTONE

Cumponenta impurtanta da la lavur chantunala 
cunter la dependenza e cunter drogas

■ (cc) Il servetsch social per dumon-
das da dependenza (SSD) porscha ina
cussegliaziun professiunala per
umans cun problems da dependenza e
per lur confamigliaras e confami-
gliars. Cun quatter cussegliadras e
cussegliaders sustegna il SSD actual-
main 175 persunas. La gronda prontez-
za da dependenza e la problematica che
resulta da quai han caracterisà essenzial-
main la politica durant ils ultims onns ed
han chaschunà che la politica da depen-
denza e da drogas è daventada finanzial-
main pli chara ed administrativamain pli
pretensiusa. La politica da dependenza e
da drogas actuala dal chantun e da la
confederaziun sa basa sin las quatter pi-
tgas da la repressiun, da la prevenziun, da
la cussegliaziun/da la terapia sco er da
l’agid da survivenza.

Il servetsch social per dumondas da
dependenza (SSD) spezialisà porscha
agid tant a persunas ch’èn periclitadas
sco er a persunas ch’èn gia malsaunas ed
a lur confamigliaras e confamigliars.
Persunas dependentas e lur confami-
gliaras e confamigliars duain vegnir
cuntanschidas uschè baud sco pussai-
vel. Quellas duain s’acquistar l’abilitad
da renunziar a lur cumportament, da
sviluppar pussaivladads da dumogn ra-
schunaivlas e d’emprender ad agir en
atgna responsabladad.

Dapi il 1. da schaner 2006 maina
Andrée Schirtz il SSD. En il SSD cusse-
glian actualmain quatter cussegliadras
e cussegliaders 175 persunas en lur si-
tuaziuns mintgamai fitg individualas.
Fin la fin da l’onn ston vegnir elavurads
220 dossiers. In pau dapli ch’in terz da

las clientas e dals clients s’annunzia per-
vi da problems cun drogas diras 
(opiats, cocain), in ulteriur terz en con-
nex cun l’alcohol, main ch’in quart in-
ditgan problems cun cannabis, ina
pitschna part ha problems cun medica-
ments u cun autras drogas. Tar la part
la pli gronda dals cas vegn la problema-
tica da la dependenza accumpagnada
da difficultads en il sectur social (finan-
zas, lavur, abitaziun).

Aut grad da professiunalisaziun
Il SSD è sa sviluppà da l’anteriur post
da cussegliaziun per giuvenils e per du-
mondas da drogas ch’è vegnì serrà il
schaner 2004. Per adattar la lavur da
cussegliaziun als basegns actuals è la
cussegliaziun per giuvenils vegnida sur-
dada al servetsch social regiunal da Cui-

ra e la cussegliaziun per dumondas da de-
pendenza al servetsch social per dumon-
das da dependenza. Quel è actualmain
ina cumponenta impurtanta da tut la la-
vur chantunala cunter la dependenza e
cunter drogas. Igl è spezialmain impur-
tant che las colliaziuns funcziuneschian
tar questa lavur per pudair metter a dis-
posiziun ina purschida cumplessiva e
professiunala da cussegliaziun e da
tractament. En quest connex s’oriente-
scha il SSD primarmain vi da la lavur
cun ils umans e cun lur problems da de-
pendenza e main vi dals meds specifics
che chaschunan ina dependenza.

Garanzia da qualitad
L’experientscha ha mussà che indrizs
ambulants èn il meglier en cas da rea-
gir sin las difficultads cumplexas da

persunas che pateschan d’ina depen-
denza, e quai en moda flexibla e siste-
matica cun porscher in tractament ade-
quat. Perquai che qua na vegn betg mo
collavurà en moda interdisciplinara,
mabain er fatga – cun ina tenuta da ba-
sa senza pregiudizis – la tscherna opti-
mala tar las metodas da cussegliar e da
tractar.

Per garantir en moda persistenta la
professiunalitad e la qualitad da las
purschidas da la cussegliaziun per du-
mondas da dependenza che vegnan fa-
tgas en ils servetschs socials chantunals
repassa l’uffizi dal servetsch social ses
concept da cussegliaziun, e quai tenor
la norma da qualitad dal sistem da re-
ferenza «QuaTheDa» che vegn lantschà
e dirigì da l’uffizi federal da sanadad
publica.

